
Эссе
      “...Баланы  беҙ  юғары  белемле  итеү  өсөн генә тапмайбыҙ.Кеше  ғүмере  юғары  уҡыу  йортонда  уҡыған  ғына  арауыҡ  түгел. Ғүмерҙең  артабан  да  дауам  итерен, нигеҙе  ғаиләлә  һалынғанлығын  аңларға, үҙенең  дә  атай-әсәй  булырын, өлкәнәйеүен, һағыныу  осорҙарын  кисереүен, бөтә  кешегә  лә  килә  торған  төрлө  сирҙәргә  дусар  булырын  алдан  күрергә  һәм  МОҢдан  айырмаҫҡа  кәрәклеген  аңларға  тейешбеҙ...Туған  телһеҙ  ҡалыу – моң  юғалтыу – ул сәләмтлегеңә  лә  зыян, рухилыҡ  юғалтыу  ҙа, ә инде  рухилыҡ  юғалтыу  донъялыҡтағы  бар  бурыстарыңды  ла  онотоуға  килтерә...”   тип яҙа  “Арғымаҡ” китабында  Мәрйәм  Бураҡаева. Мин уҡыған гимназияға осрашыуҙарға  ла  йыш  килә  ул. Уҡыусылар алдындағы сығыштары ла  моң  тураһында  бит уның.  Беҙҙең  күңелдәргә  моң  һалайым  тип  тырыша. Моң тигәндән, мин  бәләкәй сағымда моң  ул  йырсыларҙа  ғына  була   икән  тип  һүҙҙең    мәғәнәһен  бер яҡлы ғына  аңлап  йөрөгәнмен  икән. Аҙаҡ йыш ҡына класс  етәксебеҙ,  уҡытыусыларыбыҙ  ауыҙынан  “күҙҙәрегеҙҙә  моң   күренмәй”  йәки  “күңелегеҙ  моңло  булһын”  кеүегерәк  һүҙҙәр  ишетергә  тура  килде.  Мәрйәм  Бураҡаева  менән  осрашыуҙарҙа  ул  да: “Моң  кешенең  күңелендә  булырға  тейеш. Кешенең  күңелендә  моң  юҡ  икән, төңөл  һин  ул  кешенән. Халҡыбыҙҙы  милләт  булараҡ  күңелдәрҙә, йөрәктәрҙә  булған  моң  һаҡлап  алып  ҡаласаҡ. Моңо  булмаған  кеше  халҡын, илен   түгел, фәҡәт  үҙ  мәнфәғәтен  генә  ҡайғыртып  йәшәйәсәк”, – тип  йыш  әйтә. 
      Бер  осрашыуҙа  Мәрйәм  инәй  беҙҙе  үҙенең  “Көҙгө  ысыҡ”  тигән  китабы  менән  таныштырғайны. Китапҡа ун  ике  хикәйә һыйған. Шуларҙың икәүһе  тарихи хикәйә – “Дала  моңо”   һәм  “Киҫәкбикә”. Бөтә хикәйәләр ҙә иҫ  киткес  шәп  йөкмәткеле, әммә  “Дала  моңо”  миңә  нығыраҡ  тәьҫир  итте,  сөнки  баяғы  әйткән   “моң”  тигән  төшөнсәне  тағы  ла  тәрәнерәк  аңлауға  алып  килде ул...
   “...Бында  ваҡыт  та, сәғәт тә юҡ – бары  төҫтәр генә алмашына: сал  ҡылған  йә  ҡара  күк, йә  зәңгәрһыу, йә  алһыу  төҫкә  мансыла; йә  булмаһа, моңһоу  шәфәҡ  төҫөнә   инеп,  аҡрын  ғына  бәүелә. Ҡырағай  ҡорттар  безелдәшеп  оса  ла,  сәскәләргә  ҡунғас, иҫерткес  хуш  еҫ  аңҡый; яңы  бешкән  һаумал  еҫе  таратып  талғын  ғына  ел  иҫә...” Бына  бит  ул  моң. Уның  төҫтәре  төрлө-төрлө, еҫтәре  илерткес... Тыуған  тәбиғәттең булыуы, ундағы  һәр  нәмә – ул  үҙе моң...
   “ – Алыҫта-алыҫта, бынан  мең  саҡрымдар  арала, Кәрәлек  тигән  йылға  бар, ти. Унда  урман  да, тауҙар  ҙа  юҡ  икән. Дала  ғына. Бына  шунда, ап-аҡ  кейеҙҙән  эшләнгән  тирмәләрҙә  ябай, эскерһеҙ, киң күңелле  башҡорттар  йәшәй, ти. Шыма  битлеләр, шаяндар, шуҡтар, муттар. Ысын  тәбиғәт  балалары. Ауыҙҙарына  ҡамыш  ҡуйып  ғәжәп  көй  сығаралар, йәки  тамаҡтары  менән  төрлө-төрлө  ҡош  булып  һайрайҙар, бөркөт  булып  саңҡылдайҙар  икән. Лев  Николаевич  бына  шунда  рәхәтләнеп  ҡымыҙ  эсә, ит ашай, аяҡтарын  башҡорттар  кеүек  бөкләп  ултырып, ике  ҡуллап  ағас  туҫтаҡ  тотоп  эсә  икән  ҡымыҙҙы. Башҡорттарға  үҙенең  хәлен  һөйләй, балаларының  фотоларын  күрһәтә, улар  менән  сатраш  уйнай. Бесән  түшәп, кейеҙ  йәйелгән  урындыҡта  йоҡлай, эргәһендә  тауыҡтар  төнәй. Ә таң  менән  әтәс  тауышына  уянып  китә  лә, дала  буйлап  ҙур  булып  тәгәрәп  килгән  ҡояшты  ҡаршылай.” Башҡорттарҙың  ҡунаҡсыллығы, аяҡ бөкләп  тереп  ихласлап  ултырыуҙары, ҡымыҙҙары, бесән  түшәп  йоҡлауҙары, эргәләрендә тауыҡтары  төнәүе , әтәстәренең  таңда  ҡысҡырып  уятыуы,  таң  менән  дала буйлап  тәгәрәп  килгән  ҡояш – ошолар  барыһы-барыһы моң  түгелме ни? Нисек  итеп  ошо  моңдан  айырылмаҡ  кәрәк?
    Вера  Әбдрәшитте  үлеп  ярата. Әммә: “Башҡорт  үҙ  далаһында, тәбиғәт  ҡосағында  башҡорт  ул. Унда  моңо  ярала, йыры тыуа, йөрәге  ғәйрәтләнә, күңеле  сафлана. Ошолар  бөтәһе  лә  үҙенсәлеклк  моң, яғымлылыҡ  булып  күҙҙәрендә  сағыла. Ә  дала  ҡошон  бында, хатта үҙең  дә ялҡып  киткән  ситлеккә  ултыртып  ҡуйһаң, унан  ни  ҡалыр?  Өҫтәүенә, һин  яңғыҙ, Вера. Бөтә  яҡындарың  һинән  баш  тарта. Ысынлап  та, ниндәйҙер  ҡурҡыныс  төш  кеүек  бит. Ярай, Вероча, мин үҙ фекеремде  әйттем, үҙең хәл ит”, – ти  хатта  ағаһы Лев  Николаевич  Толстой ҙа. Әсәһе  лә: “Беләм, аңлайым, әсә йөрәге  менән  тоям: һин  Әбдрәшитте  яратаһың.Мин дә  яраттым  атайыңды.Ирҙәрҙе  яратыу  ғына, мөхәббәт  кенә тулы  бәхетле  итә  алмай. Шуны бел. Уларҙың  бөтөн  фиғеле, йәшәү маҡсаты, тормоштоң  ҡыҙығы, йәме, йәшәү мәғәнәһе – үҙ рухын дауам итеүсе  нәҫел  ҡалдырыуҙа.Бына  шул  осраҡта ғына ирҙәр тулы бәхетле була.Лев Николаевич  кеүек. Ә минең  балалар? Һин ғүмерең  буйы  далаға  тартылдың. Берегеҙ – хәрби хеҙмәттә. Йөрәгегеҙ аша минең дә  ҡан йөрөгәнгә. Бына  шуға. Ә атайыңдың эшен, уның нәҫелен кем  дауам  итер?Атайыңа ысын рус  балалары тәрбиәләй алманым мин. Шуның  өсөн  әйтәм: кеше йөрәгенән ике  төрлө  ҡан  ағырға  тейеш түгел. Был  донъяла  бәләкәй  генә  бөжәктәрҙән  алып  иң  зәһәр  йыртҡыстарға  тиклем  аңлымы-аңһыҙмы нәҫел ҡалдырыу, үҙ нәҫелен  һәм  көслө  нәҫел  ҡалдырыу  өсөн  ынтыла.Шуның  өсөн  дә  бер  бөркт  тә – ҡарғаға, бер  ҡарға  ла – турғайға  әйләнмәгән. Хатта сит ояла  үҫкән  кәкүк  тә һаман кәкүк  булып  йәшәй. Ә Әбдрәшиткә  һин моңло ҡарашлы, йылтыр күҙле башҡорт малайҙары  тәрбиәләй  алырһыңмы? Үҙ телендә һөйләшкән, үҙ телендә йырлаған, атаһының рухын  дауам  итерлек? Әллә Мөхәббәт  ялҡыны  һүрелгәс, аҡылға  ултырғас, атайың  кеүек, йә һине ҡалдырып китә  алмай, йә  нәҫел  ҡалдыра  алмағанына  ғүмере  буйы үкенеп йәшәрме?Әле һуң  түгел, Вера. Әбдрәшитте ысын  яратһаң, баш  тарт  унан. Сәбәп түгел, һылтау тап. Ҡайтар”, – ти. Бөгөнгө  көндәге иң  ҙур  проблема – ҡатнаш никахтар проблемаһын күтәреп, бик  күптәргә ысын  һабаҡ  бирә  автор. Күңелендә  моң  йөрөткән  кеше был  китапты уҡымай, был  һүҙҙәрҙе  ишетмәй  ҡалмаҫ, тип уйлайым. Моңһоҙ  күңел  генә миңә  барыбер  тип йәшәй  алалыр  ул. Ә бына  был  юлдарҙы  беҙҙең  гимназиялағы  бөтә  балалар ҙа  ишетте, сөнки беҙҙә  ошо  китап  буйынса  китап  уҡыусылар  конференцияһы  үтте. Ә кем моңло, шул  йөрәгенә  ошо аҡыллы һүҙҙәрҙе һалып  ҡуйҙы  инде. “ Кеше йөрәгенән ике  төрлө  ҡан  ағырға  тейеш түгел.” Вераның да йөрәгенән  ике төрлө ҡан аға бит.Уның атаһы Сергей Николаевич сиған ҡыҙына өйләнә. Верала “әсәһенең ҡаны еңгән,күңеле лә шуға  гел  далаға, иркенлеккә тартылып тик тора.” Тимәк, кешегә моң ҡан аша күсә. Мин  Вераның далаға – әсәһе  ҡаны аша күскән далаға тартылыуын  да  моң  тиеп  атайым. Күңелендә моң йөрөтмәгән  кешегә дала ни ҙә, тауҙар ни, ҡайҙа йәшәһә лә барыбер. Ә Вера моңло ҡыҙ, үҙ моңон тапҡас ҡына уның өсөн тормош башлана, ерҙә йәшәүҙең мәғәнәһе асыла.
 – Мин күптән көттөм, күптән көттөм ошо минутты, ошо йырҙы...Дала  моңон, – ти ул һөйгәне Әбдрәшит йырлағас. 
   Эйе, моң  йәшәтә  кешене. Моңһоҙ булмайыҡ, моңһоҙлоҡ – ул  ғәмһеҙлек, битарафлыҡ, хатта ауырыу. XXI  быуат  ауырыуы. Кешеләргә  күңел, намыҫ, халыҡ  тураһында уйларға  урын  ҡалдырмаған  быуат. Моңобоҙҙо юғалтмайыҡ. Ул беҙҙе  һәләкәттән  һаҡлап  алып ҡаласаҡ.
    
